
七言律詩

寄題升元觀綠筠軒

帶郭軒楹映綠筠，八窗瀟灑總宜人。風生密葉蛟龍舞，露下寒梢翡翠勻。不待剪裁調律

呂，若為惆悵憶伶倫。五城雙闕煙塵隔，且傍林巒寄此身。

送李子庚之金陵

含下微波湧碧鱗，湖邊草色可憐人。

也知使者徵書急，莫厭輕舟出郭頻。

春酒盈缸清似水，時魚帶子白於銀。

山桃野杏能紅紫，醉眼相看意自真。

欣懷亭二首為脫因宗道賦

欣懷亭子湖山上，山色湖光八面開。恰似昆侖積石圃，湧出王母閬風台。驪龍夜靜擎珠

上，神女天寒委佩來。何日扁舟一繫纜，高躋絕頂望蓬萊。

愛子山亭湖水中，雜花修竹合蒙蘢。三春錦繡花迎日，十里笙簫竹度風。菰飯炊來勝雪

白，鯉魚釣得出波紅。浮生無事當為樂，應許閑人一醉同。

送趙元舉之奉化州學正

東風吹雪作春波，送客中流發棹歌。酒至莫辭狼籍醉，情深無奈別離何。天童山杳嵐光

暝，佛手江長海氣多。泮水紫芹香可攬，倚看待佩樂菁莪。

次韻追和音上人

絕頂浮雲鎖石關，曲途危磴阻躋攀。

他年甲楯孤臣泣，此日齋鐘老衲閑。

夜永星河低半樹，天清猿鶴響空山。

干戈未定歸無處，擬結茅廬積翠間。

題王起宗御史江山煙靄圖

繡衣御史乘驄暇，貌得江山煙靄圖。日落風雲連紫極，天寒波浪隔蒼梧。魚龍縱壑深無

底，猿鳥歸巢暝不呼。羈旅傷心緣百感，可堪回首憶吾廬！

二月二日登樓作

薄寒疏雨集春愁，愁極難禁獨上樓。

何處山中堪采藥，幾時湖上好乘舟。

銜泥客燕聊想傍，泛水浮萍可自由。

見說蘭亭依舊在，於今王謝少風流。

感興

赤城霞氣接天台，上界仙宮此地開。滄海有波容蜄鱷，石梁無路入莓苔。當時玉帳耽羅

綺，今日絲綸到草萊。傳語疲氓聊忍待，王師早晚日邊來。

發嵊縣至上虞道中作

磴滑泥深去馬遲，雪殘青嶂不多時。荒煙蔓草中郎宅，素石清溪烈婦祠。日落風生臨水

樹，野寒雲濕渡江旗。宣光事業存書史，北望淒涼有所思。

次韻和謙上人秋興一首

山雲滿地起秋濤，涼葉驚風下九皋。藥籠空聞收馬勃，弦歌豈復用牛刀！草間狐兔營三

窟，天上龍螭昧六韜。周漢中興還有日，載歌赤伏詠嵩高。

聞高郵納款漫成口號

聞道高郵已撤圍，卻愁淮甸未全歸。聖朝雅重懷柔策，諸將當知虜掠非。堯帝封疆元蕩

蕩，世皇功業甚巍巍。忠臣義士同休戚，縱欲偷安總禍機。

春興

近聞丹詔出天闈，聖主鳴謙下土知。豈意豺狼猶桀黠？未隨幹羽格庭墀。四郊多壘忠臣

恥，百戰無前壯士規。寄語總戎熊虎將，莫教長鬼《伐檀》詩。

再用韻答嚴衍二上人

負郭無田生事疏，微官已謝不須除。散愁漫入高僧舍，乘興還過野老居。草冷蟲聲悲杼

軸，霜餘蕉葉碎緘書。黃花素髮相將暮，獨立淒涼憶往初。

又用韻答嚴上人

中夜登樓望紫微，北辰不動眾星依。由來赤日行黃道，多事玄雲變白衣。雪下蓬萊三島

隔，濤翻滄海萬魚飛。聖君宵旰惟恭己，早晚陽和斡化機。

次韻和孟伯真感興詩

避難移家適遠鄉，憂時一夜百回腸。徒聞鐵甲連戎壘，未睹鉤車跨賊隍。不共班超爭食

肉，欲尋木羽學休糧。磨崖可勒中興頌，努力諸公佐有唐。

妙成觀用何逸林通判韻

我訪仙家溽暑前，青楓綠柳暗晴川。竹根露濕登山屐，沙際鷗迎渡水船。雲氣長留虛白

室，丹光直上蔚藍天。純陽道士重來日，為問蓬萊是那邊。

得胡仲淵書歡喜成詩奉呈石末公兼簡三益軍谘

故人忽寄一封書，愁眼還明病亦無。風滿高林歸猛虎，月涼古塚散妖狐。大廷職貢當遄

復，戎馬資糧不再輸。更喜元侯契天意，良苗得雨應時蘇。

次韻和石末公秋日感懷見寄二首

郊原如赭已無秋，況復干戈未肯休。

肉食不知田野事，布衣深為廟廊憂。

典章淪落悲芻狗，饋餉倭遲想木牛。

禮樂將軍今郤縠，豺狼滿地待虔劉。

秋陰竟日似黃昏，夏旱良苗不半存。敢望魚雞充醓醢？尚期菘韭作饔飧。煙塵慘澹黃公

石，雲氣蒼茫紫極垣。作楫濟川須傳說，九關虎豹向誰論！

重陽日使者持詔用韻柬石末公

中元悲斷羲和報，九日歡迎詔使來。紫禁羽林分壘壁，清秋辰極照中台。願從黃石明《

三略》，莫使詩人賦《七哀》。蟻垤牛涔休沸蕩，泰山喬嶽甚崔嵬。

夜坐有懷呈石末公

西風白露下清寥，岸柳江蒲取次凋。

諸將旌麾非一統，大藩衣服變三苗。

雄豪竊據皆屠狗，功業輿臺總續貂。

棄馬獨知懷故櫪，天涯涕淚北辰遙。

次韻答石末公傷用三苗之作

周用羌髳功有赫，唐通回鶻禍無訾。豳歌鄭曲非同調，楚服秦驂實背馳。安得著鞭先祖

逖，趨陪前蹕學姚期？扶持聖主中興業，整頓乾坤去詭隨。

石末公家人自台州來以詩問之

委羽山前海水飛，赤城霞色亂斜暉。過庭且喜諸郎至，懷土休嗟舊業違。李晟孤軍終獨

捷，杜曾百戰竟安歸？丈夫事主心如石，去殺勝殘自有機。

次韻歲菊

風霜搖落愈傷神，黃菊於予意自親。遲莫長存君子操，淒涼不厭主人貧。天虛沆瀣流清

氣，月過青冥動細淪。此夜空庭耿相對，春花夏葉總埃塵。

次韻和石末公歲除送窮之作

五夜雪霜清沴氣，三陽玉燭照芳春。願聞馴象來林邑，復睹封牛至罽賓。川後山祗爭效

職，淮夷海獠悉歸臣。君王垂拱明光殿，聖敬如湯日日新。

次韻和石末公春晴詩

幽禽嘖嘖語朝陽，細綠駸駸入女桑。天上深宮調玉燭，人間和氣應勾芒。赤眉青犢終何

在？白馬黃巾莫漫狂。將帥如林須發蹤，太平功業望蕭張。

次韻石末公題桃源卷

桃花逐水縈紆入，不覺清溪路淺深。執手問名驚見面，論新話舊各傷心。壺漿饋餉飧加

璧，館穀溫存贈有金。似此情懷良匪惡，何嗟歲月去駸尋！

再次韻時閏九月九日菊

秋來有菊即重陽，曷問他鄉與故鄉！愁見飛蓬垂雪領，笑搴落蕊入霞觴。陶時莫訝逢餘

閏，遣興聊圖不永傷。歲晚移根深記取，勿令紅紫間中黃。

再用前韻頌菊

天遣幽花駐獨陽，移根應自白雲鄉。釀成甘谷千年液，滿泛瑤台百寶觴。人老容顏猶可

返，歲寒霜雪復何傷？得時無用空妖冶，愧死姚家宮樣黃。

次韻和石末公聞有詔使不至

祈招旦夕動遐心，疾首西歸望好音。鳳下丹霄雲杳杳，魚飛碧海霧沉沉。徒言雨露無私

潤，誰謂陽和未溥臨？何日六師能電掃，周原依舊載馳駸？

和石末公冬暖

總謂浮雲解作霖，豈期雲氣漫成陰！何人奠璧頻瞻仰？有客悲歌歎毒淫。頊帝權移天曷

定，神龍用亢海徒深。掩身未服先賢訓，向日空懷寸草心。

望江亭

柳拂江亭舊畫欄，望潮人去地應閑。寢園寂寞秋風裏，行殿荒涼野草間。白塔盡銷龍虎

氣，荒城空鎖鳳凰山。興亡莫問前朝事，江水東流去不還。

發紹興至蕭山

落日牛羊下綠坡，微風短楫拂晴莎。

窮愁白髮真相得，悲感青春最苦多。

水暖菰蒲沙鴇集，月明洲渚榜人歌。

此時忽漫思身世，奈爾桃花滿眼何。

宿蠟燭菴俊上房

城外春江動客愁，江邊細草綠悠悠。

還將髮發臨歧路，畏向東風憶舊遊。

斜日遠天歸雁急，薄寒孤館落花稠。

青燈不放還鄉夢，一夜腸回一萬周。

二月七日夜泊許村遇雨

漫喜晴天出北門，還愁急雨送黃昏。

山風度水喧林麓，野樹翻雲動石根。

宿麥已隨江草爛，新泉休共井泥渾。

魚龍浩漫滄溟闊，澤畔誰招楚客魂？

嘉興寄王昌言學正

去年相別雁來初，今日相思柳拂渠。對酒放歌難再得，登高作賦近何如？黃華燁燁輕煙

裏，碧草油油小雨餘。欲棹扁舟尋逸少，為愁妨寫換鵝書。

感懷二首

新晴楊柳散春絲，長路行人有所思。愁上容顏青鏡識，寒生亭館落花知。高雲送雨來無

定，獨鳥驚風去自遲。悶對亭前紫荊樹，同根那得卻相離。

不到西州又十年，青山白水獨依然。徒聞雞狗供輸盡，無那干戈迤邐延。天上九霄空玉

燭，人間萬井共貪泉。草中攫取雲中送，坐待連茹紫闥邊。

寄臺郎張質夫

春愁忽得故人書，喜極成悲淚滿裾。

冀野駑駘虛伯樂，魯門鐘鼓駭爰居。

全家蕩析饑寒切，病骨支離志慮疏。

敢以浮名誤知己，緘辭寫意愧何如。

水西寺東樓曉起聞鶯

日上高城柳影齊，風軒臨水看鶯啼。

初來木杪鳴相應，稍入花間聽卻迷。

芳草自深句踐國，行人猶隔禦兒溪。

思家每恨無輕翼，可對鶯花不憯淒。

茶園別朱伯言郭公葵

細水吹煙送客舟，離情恰似水東流。

此時對酒難為樂，何處尋春可縱遊？

去雨來雲天渺渺，輕蜂亂蝶日悠悠。

絕憐短髮無聊賴，一夜如絲白滿頭。

二月二十三日自黃岡還杭途中作

日照江邊春樹林，繁花亂葉感人心。花間蛺蝶漫多事，葉底杜鵑非好音。舉目山川成皓

首，側身天地一沾襟。解憂惟有尊中酒，疾病年來已厭斟。

晚泊海寧州舟中作

春霧今宵氣稍清，空江一舸客心驚。

東流濁浪沖山動，西望長庚似月明。

不有龔黃為郡縣，徒令耒耜化戈兵。

溥天何處非王土，無地安身愧此生。

憂懷

群盜縱橫半九州，干戈滿目幾時休？官曹各有營身計，將帥何曾為國謀！猛虎封狼安薦

食，農夫田父困誅求。抑強扶弱須天討，可怪無人借箸籌。

春興七首

柳暖花融草滿汀，日酣煙淡麥青青。枝間好鳥鳴求友，水底寒魚陟負萍。異縣光陰空荏

苒，故鄉蛇豕尚膻腥。感時對景情何極，悼往悲來總涕零。

忽聽屋角鬧晨鳩，起看園林綠漸稠。小雨霏霏涵日過，新泉細細入河流。殘花斷柳虛歸

計，遠水他山聚客愁。鴻雁南飛限蒼嶺，傷心何處問松楸。

於越山城控海堧，春風回首忽經年。憂時望月青霄迥，懷土登樓白髮鮮。江上波濤來渺

渺，雲中鴻鵠去翩翩。暮寒細雨餘花落，夢繞天涯到日邊。

會稽南鎮夏王封，蔽日騰空紫翠重。陰洞煙霞輝草木，古祠風雨出蛟龍。玄夷此日歸何

處？玉簡他年豈再逢！安得普天休戰伐，不令竹箭困輸供。

臥龍山奠越王都，群水南來入鏡湖。苦怪桑田非舊跡，還驚雉堞是新圖。白波翠靄浮天

際，綠樹青莎到海隅。便欲投身歸釣艇，不知何處有蓴鱸。

深春積雨感年芳，暮館輕寒透客裳。翠柳條柔先改色，紫蘭花冷不飄香。山中虎豹人煙

少，海上樓台蜃氣長。燕子新來畏沾濕，一雙相對立空梁。

憶昔江南未起兵，吳山越水共知名。蘋萍日暖游魚出，桃李風和乳燕鳴。紫陌塵埃嘶步

景，畫船歌管列傾城。於今征戍誅求盡，翻對鶯花百感生。

雨中遣懷

青春苦寒雨太多，野水極目似秋波。湖上芳草生已遍，山中美人愁奈何？思家無計鏟荊

棘，避地只恐觸蛟鼉。落花零亂晚風起，坐看城頭烏尾訛。

送岳季堅入計籌山

陽羨先生故將孫，拂衣高蹈入玄門。甕盈五粒松花酒，食有千年枸杞根。自得詩篇留客

誦，頻來猿鳥識人言。浮雲富貴非吾願，此意陶公可與論。

為賈性之題山水圖

不見唐朝王右丞，世間畫史少知名。何人貌得煙雨意，靜聽如聞風水聲？遠岫帶雲才隱

約，斜陽照樹卻分明。清泉素石堪乘興，欲買扁舟過此生。

題雪竹圖

雪壓江邊修竹林，沅湘晚色起愁陰。川光蕩漾空青闊，山氣玲瓏太白深。未得稍雲邀鳳

宿，可能映水學龍吟？無人谷裏吹春律，直節虛中恐不禁。

題修竹圖

九疑山下湘江畔，多少筼簹覆碧湍。自有清陰堪解慍，也能結實待棲鸞。濛濛暖翠晨煙

合，顆顆明珠夕露漙。長日焚香對圖畫，青冥風雨共淒寒。

題畫蒲萄卷子

西域蒲萄也自奇，畫圖驚見墨淋漓。迎風翠羽幡幡動，帶露玄珠纂纂垂。此日散愁思釀

酒，幾回病渴想如飴。春窗隱幾成幽夢，應共張騫到郅支。

蕭山山行

積雨今朝天氣佳，山亭曉色上林花。

未須汗漫思身世，且可逍遙玩物華。

偶值斷橋妨去路，卻隨修竹到鄰家。

籬邊鴨驚野人過，撥刺飛鳴落遠沙。

蕭山任氏山堂

新堂結構倚岩阿，地僻無嘩樂事多。日上黃鸝鳴翠竹，雨餘紅鯉躍清波。消除暑氣憑松

柏，舒卷煙嵐任薜蘿。珍重主人能愛客，衰顏聊復為君酡。

劉基集/16卷

以紈扇贈奎上人並寄以詩

新裁紈扇如圓月，寄與靈峰奎上人。不共青蒲爭巧拙，好將白矰伴清新。薰心炎暑誰能

敵？應手涼風自有神。莫怨秋來藏篋笥，明年朱夏更相親。

靈峰寺棲雲樓

靈峰之中樓倚山，山雲日夕棲其間。九霄雨露隨高下，六月風雷送往還。青嶂曉光浮藻

棁，銀河夜氣濕松關。天台向上無多路，鷲嶺煙霞此可攀。

題瑞上人山水圖

上人性僻耽山水，應是王維第二身。蘭渚流觴新到越，藍田別業舊通秦。驅馳翰墨回龍

虎，簸弄風雷感鬼神。羈旅相逢聊自慰，莫思天地有煙塵。

普濟寺遣懷

江上西風一葉黃，莎雞絡緯滿叢篁。

物華乘興看都好，時序逢愁速不妨。

露下星河光瀲灩，月明巖谷氣清涼。

願聞四海銷兵甲，早種梧桐待鳳凰。

崇福寺儔上人看山樓

為愛山中世事疏，看山終日坐茅廬。林花澗草香無際，翠壁丹崖錦不如。禹穴風雷翻石

鷂，耶溪波浪動金魚。此時應寤幽棲樂，底用淩雲獻子虛。

宗上人溪山亭

湖上清溪溪上山，山亭結構俯人寰。窗中樹色宜晴雨，門外灘聲自往還。煉藥井寒玄鶴

逝，采蓮舟去碧波閑。春蘭秋桂年年好，憔悴風塵漫厚顏。

題水墨蓼花草蟲

為愛江頭紅蓼花，秋來獨作草蟲家。

尋香粉蝶應隨夢，采蜜黃蜂不趁衙。

絡緯語殘涼露滴，蜻蜓立困晚風斜。

畫圖水墨驚初見，卻似扁舟過赤沙。

題山水圖為寶林衍上人作

雨過秋山日欲暾，白雲如雪擁山根。

高松浥露和煙冷，迸水穿沙出谷渾。

擬向蘿陰緣石徑，卻尋花片入桃源。

畫圖應有通神處，他日相從子細論。

次韻和新羅嚴上人秋日見寄二首

露冷風清木葉疏，蓼花莎草沒階除。子雲詞賦空投閣，仲蔚蓬蒿漫索居。群盜只今齊得

意，故鄉從此遂無書。鏡中短髮非松柏，歲晚看看不似初。

愛汝精藍抱翠微，青松綠竹共依依。龜台落日明霞綺，鰻井寒潮長石衣。銀杏子成邊雁

到，木犀花發野鶯飛。鍾殘永夜禪心定，一任秋蟲促杼機。

重用韻答嚴上人二首

坐見風霜百草疏，卻憐光景漸消除。

萍蓬飄蕩三年客，松菊荒涼五畝居。

陋巷蒼苔封蟻垤，空庭黃葉帶蟲書。

江楓恰似知人意，強學芳菲二月初。

江水東流西日微，閑身不繫獨何依。

塵埃爽颯枯蓬鬢，霜露淒涼破衲衣。

百粵雨餘山翠合，三韓雲凈海青飛。

滄溟自古通天漢，夢繞黃姑織女機。

再用韻答嚴衍二上人

厚祿故人音問疏，天官不擬介推除。莫思浮世塵埃事，好共深山木石居。月滿高樓留客

話，燈明寒榻課兒書。城頭鼓角沉沉夜，腸斷鄉關入夢初。

蔓草萋迷野色微，嗷嗷鳴雁欲誰依？殘花露淡胭脂靨，落木霜凋薜荔衣。萬國舊聞車軌

一，九州今見劫塵飛。總戎安得英雄將，不放龍蛇起殺機！

復用韻答嚴上人

閉門無事往來疏，窗外從他草不除。食肉已忘三月味，謀身欲去九夷居。人情自古懷鄉

土，天下何時罷羽書？莫向西風苦惆悵，白雲流水只如初。

西風吹樹夕陽微，斥鷃鷦鷯各有依。幕府三年雙短鬢，鄉關千里一沾衣。江淮渺渺人煙

少，梁楚茫茫鬼磷飛。誅暴保民黃石略，將軍莫自失戎機。

仍用韻酬衍上人

多愁秪覺世情疏，愁極憑誰與破除。

江海煙塵羈客淚，雲山桑梓別人居。

高風斷雁惟將恨，衰草殘螢不照書。

世亂弓刀方有用，休誇新句逼黃初。

歲暮天寒生意微，空林鳥雀自相依。

有情霜葉欺花貌，無用風荷象客衣。

西塞鼓鞞山嶽震，東郊羽檄海波飛。

傳聞有詔頒南服，早晚陽和斡化機。

又用前韻

樹頭寒月影扶疏，天上清霜下玉除。

紫塞風高鴻失路，碧梧枝冷鵲移居。

虎頭曠日麋倉粟，牛腹中宵詫帛書。

見說抱關堪避世，稗官猶可學《虞初》。

西風吹面雨霏微，片片浮雲水上依。

鴻雁群翔營口實，鳧鷖對立惜毛衣。

關河慘烈時將晚，原野蕭條葉自飛。

慚愧江湖一萍梗，厭聽咿軋響鄰機。

題寒林圖

搖落江邊秋樹林，淒涼久客二毛侵。藤蘿歲晚龍蛇死，叢薄天寒虎豹深。流水斜陽人遠

近，青煙白草雁飛沉。桂花自在山中發，悵望西風起夕陰。

題訪隱圖

忽憶山中陶隱居，杖藜衝曉謁茅廬。林花浥露紅無比，澗草含煙綠有餘。金鼎丹光纏日

月，銀河流水到階除。松間白鶴通人語，長向瑤台寄遠書。

